
2069, ano erótico, mais fatídico para un rei sen coroa. Nun Portugal futuro, onde 
a monarquía foi restaurada, a súa alteza o rei Alfredo rememora no leito de morte 
os tempos de xuventude en que soñou con ser bombeiro para liberar Portugal do 
flaxelo dos incendios. O corpo de bombeiros protagoniza esta fantasía musical 
do director portugués João Pedro Rodrigues: unha comedia queer con mensaxe 
medioambientalista na que o desexo derruba fronteiras.

PROGRAMACIÓN DE ABRIL

Luns 24 A NOITE DAS MULLERES
Kinuyo Tanaka, 1961, 90 min., VOSG

Martes 25 E AGORA? LEMBRA-ME
Joaquim Pinto, 2013, 164 min., VOSE



Uma árvore, um amigo / que devemos bem tratar
um amigo de verdade / tão fiel como a amizade / que  podemos cultivar.

Como interpretas o título do filme? Ten unha forte conexión coa fantasía, mais 
tamén transmite a sensación de algo efémero. Non di nada sobre o filme e, ao 
tempo, dío todo. Gústame a idea de que o fogo fatuo é algo ao tempo fantasmal e 
fisicamente real, pois é un fenómeno químico que existe e que antigamente asus-
taba a xente, que non sabía de que se trataba. O título simboliza a forte conexión 
entre fantasía e realidade que impregna todo o filme.

É un filme de xénero híbrido, cun toque de comedia... Tiña moitas ganas de 
facer unha comedia. Xa tocara o xénero con Morrer como um homem. A comedia 
é o xénero máis difícil de lograr con éxito, e atráeme moito. Fogo-Fátuo é unha 
comedia e un musical, aínda que o xénero que mellor lle acae é o fantástico, pois 
semella un soño. O filme permíteme formular algunhas preguntas sobre como 
as persoas se ven a si mesmas, e como cren que as ven os demais na realidade. A 
idea da fantasía dáme a oportunidade de formular cuestións fundamentais sobre 
a procura da propia identidade.

Podes falarnos da elección das cancións e a creación da coreografía? A primei-
ra canción é unha canción infantil de 1980, interpretada por un artista moi po-
pular en Portugal. Escollín esta canción pola inxenua mensaxe ecoloxista, que lles 
fala ás crianzas sobre a natureza e as árbores. A canción titulada Black on White era 
unha elección obvia, permitiume mostrar o amor dunha maneira inesperada, cun 
toque de humor. A coreografía creouna Madalena Xavier, pensando nos musicais 
de Hollywood e tamén nos vídeos musicais contemporáneos.

Por que o ano 2069? É unha alusión a 1969, o ano erótico! Pensei que sería di-
vertido para alguén que coñeza a canción de Serge Gainsbourg. Cando ves 2069 
na pantalla xa se crea certo estado de ánimo. Comeza a comedia.

As localizacións de Fogo-Fátuo son moi específicas, deixan a súa pegada nos 
personaxes... Por unha banda, temos o castelo da familia do príncipe. Precisaba-
mos poder rodar nunha gran sala que parecese o interior dun palacio e que tivese 
portas corredías. Abríndoas e pechándoas, as escenas abren e pechan coma nun 
escenario de teatro. Este é outro tema do que fala o filme: como nos mostramos 
nun país cun pasado real, aínda que Portugal non teña rei desde 1910. No parque 
de bombeiros temos tamén un enfoque teatral, ritualizado. Aínda que existe a 
corrección formal da disciplina dos bombeiros, todo é máis relaxado. Isto é o que 
atrae ao príncipe, que descobre outra forma de vivir, outros rituais.

Como é o bosque de Fogo-Fátuo? É o noso bosque de piñeiros máis antigo. Foi 
plantado no século xiii por orde do rei Dom Afonso, e a continuación polo rei 
Don Dinis i, e desde entón sempre se auto-rexenerou. Estivo a piques de arder en 
2017. O lugar que vemos no filme é a única parte que quedou intacta. O bosque 
está preto do mar, no norte de Portugal. Plantouse para suxeitar as dunas e pro-
porcionoulles a madeira precisa aos grandes navegantes exploradores. Por iso, ao 
principio, o príncipe fala destes piñeiros coma se fosen seres da realeza. 

A proximidade entre os corpos é unha parte vital do filme...  No filme hai dous 
mundos diferentes que mostro como estereotipos e que en si mesmos proporcio-
nan un material interesante co que xogar: o príncipe vén dun mundo formal e 
aristocrático e, de socato, atópase cos bombeiros, que proveñen dun medio social 
moi distinto. É algo así como cando existía o servizo militar obrigatorio e todas 
as clases se mesturaban. Quería mostrar o parque de bombeiros como un lugar 
democrático. O príncipe atópase de socato con xente sen medo a mostrar o seu 
corpo. Xoguei coa referencia ao calendario de bombeiros. Leveino máis lonxe e 
pedinlles aos actores que recrearan as posturas de personaxes de cadros clásicos. 
Adoro a pintura, e estes son coma cadros feitos co espírito de Rubens ou Veláz-
quez. Quería que o espectador comprendese que se trata dun parque especial, 
de conto de fadas. Ao tempo, os adestramentos son auténticos. Acompañeinos 
durante semanas filmando bombeiros de verdade. A idea segue a ser entrar nun 
mundo de fantasía a través da realidade, no romanticismo a través da fisicidade.

Mostras corpos que son diferentes e iguais... O filme fíxose en pouco tempo, 
pero ensaiamos moito antes, preparámonos a fondo e divertímonos moito. Esta 
ledicia nótase nas coreografías. Procurei ter bailaríns de distintos tipos físicos. 
Non quería só corpos de beleza clásica, senón un conxunto de corpos distintos 
entre si. A xefa de bombeiros, por exemplo, permitiume xogar enfrontándome 
aos estereotipos. Primeiramente, a xente non pensa nunha muller como xefa dun 
parque de bombeiros. Ademais, a actriz que interpreta o papel, Cláudia Jardim 
ten o cabelo roxo. A representación do lume forma parte do seu ser, ten un carác-
ter apaixonado e ardente e dálle toda a súa forza física á personaxe. De contado 
pensei que sería a mellor xefa de bombeiros do mundo.  Quería mostrar bailando 
un corpo coma o seu, quería unha mestura no filme de corpos atléticos e doutros 
corpos dotados doutro tipo de enerxía física. Quería un ballet democrático. Todo 
estaba permitido no filme, porque o mundo é diverso se se sabe mirar ben.

